
PEKELILING PENTADBIRAN BIL. 54/2026 
 

LARANGAN AKTIVITI LUAR DAN LANGKAH PERLINDUNGAN 
 SEMASA JEREBU DI UNIVERSITI TEKNOLOGI MALAYSIA 

 
Dimaklumkan bahawa Universiti Teknologi Malaysia (UTM) mengambil langkah berjaga-jaga 
bagi melindungi kesihatan dan keselamatan warga Universiti susulan keadaan jerebu yang 
menjejaskan kualiti udara. Sehubungan itu, semua aktiviti luar adalah dilarang apabila bacaan 
Indeks Pencemar Udara (IPU) di lokaliti kampus melebihi 100. Ketetapan ini terpakai kepada 
seluruh warga Universiti, untuk semua aktiviti atau program di dalam dan di luar kampus. 
 
1)  Pemantauan Bacaan IPU 

Ketua Jabatan atau Pusat Tanggungjawab (PTJ), Dekan Fakulti dan penganjur aktiviti 
hendaklah memantau bacaan IPU terkini melalui sistem rasmi Jabatan Alam Sekitar (JAS) 
di https://eqms.doe.gov.my/APIMS/main. Pemantauan hendaklah berdasarkan bacaan 
stesen yang mewakili lokasi kampus atau tempat aktiviti. Bacaan IPU hendaklah disemak 
sebelum aktiviti bermula dan secara berkala sepanjang aktiviti berlangsung. 

 
2)  Larangan Aktiviti Luar 

Sekiranya IPU melebihi bacaan 100, semua aktiviti luar merangkumi sukan, riadah, 
perhimpunan, latihan, program pelajar (seperti Minggu Mesra Mahasiswa), pengajaran dan 
pembelajaran serta kerja lapangan hendaklah dihentikan serta-merta. Aktiviti berkenaan 
hendaklah ditangguhkan atau dipindahkan ke ruang dalam bangunan yang sesuai dan 
selamat. Walau bagaimanapun, bagi perkhidmatan perlu (essential) atau tugasan kritikal 
luar bangunan yang tidak boleh ditangguhkan, Ketua Jabatan (PTJ) hendaklah memastikan 
pergerakan staf dibuat berasaskan keperluan minimum, mengehadkan tempoh 
pendedahan kepada jerebu, serta mengambil langkah perlindungan yang sesuai bagi 
menjaga kesihatan petugas serta memastikan kesinambungan perkhidmatan Universiti. 

 
3) Pemakaian Pelitup Muka dan Pergerakan 

Seluruh warga Universiti hendaklah meminimumkan pergerakan di luar bangunan dan 
hanya berada di luar apabila perlu. Sekiranya pergerakan di luar bangunan tidak dapat 
dielakkan ketika bacaan IPU melebihi 100, warga Universiti hendaklah memakai pelitup 
muka yang sesuai untuk jerebu, seperti N95, dengan betul. Tempoh berada di luar 
hendaklah dihadkan dan aktiviti fizikal berat hendaklah dielakkan. 

4) Perlindungan Kesihatan dan Tanggungjawab Jabatan/ Fakulti 
Ketua Jabatan dan penganjur aktiviti hendaklah memastikan pekeliling ini dihebahkan 
kepada seluruh warga Universiti dan dipatuhi dalam pelaksanaan semua aktiviti, termasuk 
aktiviti pelajar. Kontraktor dan penyedia perkhidmatan yang beroperasi di kampus juga 
hendaklah dimaklumkan tentang ketetapan ini. Perhatian khusus hendaklah diberikan 
kepada warga yang mempunyai asma, penyakit pernafasan atau penyakit jantung. Warga 
yang mengalami sesak nafas, sakit dada atau gejala yang semakin teruk hendaklah 
mendapatkan pemeriksaan dan rawatan segera di Pusat Kesihatan Universiti atau fasiliti 
kesihatan berhampiran. 

 
5) Kuat Kuasa dan Penyambungan Aktiviti 

Penguatkuasaan larangan aktiviti luar hendaklah dilaksanakan serta-merta apabila bacaan 
IPU di lokasi berkenaan melebihi 100. Aktiviti luar hanya boleh disambung semula apabila 
bacaan IPU kembali kepada 100 atau ke bawah dan Ketua Jabatan atau penganjur aktiviti 
telah memastikan keadaan selamat. Pelaksanaan aktiviti juga tertakluk kepada arahan 
lanjut Universiti dan nasihat pihak berkuasa dari semasa ke semasa. 

 
Sekian dimaklumkan, terima kasih. 
 
“MALAYSIA MADANI” 
“BERKHIDMAT UNTUK NEGARA KERANA ALLAH” 
 
Saya yang menjalankan amanah, 
 
 
 

 

(DATO’ DR. MOHD SHARIL BIN ABDULLAH) 
Pendaftar 
 
s.k.  - Naib Canselor 
  - Timbalan Naib Canselor (Akademik dan Antarabangsa)  
  -  Timbalan Naib Canselor (Penyelidikan dan Inovasi)  
  - Timbalan Naib Canselor (Hal Ehwal Pelajar dan Alumni) 
  - Timbalan Naib Canselor (Pembangunan) 
  - Ketua Kampus UTM Cawangan Kuala Lumpur 
  - Ketua Kampus UTM Cawangan Pagoh 
  -  Pegawai-pegawai Kanan/ Dekan/ Pengarah 


